ТАРИХИН ҮФҮГЛӘРИ

Рус ингилабынын биринҹи далғасынын ҝәтирдији илк гијамчылар кимиси ешафотда, кимиси һәбсдә өмрүнү баша вурандан сонра да јерләри бош галмады. Богораз һәмин вахтларда јазырды: “Биз ингилабы, “Народнаја Волја” партијасыны дирилтмәјә чалышырдыг. Чүнки, о ҹан үстәјди – үрәји чыхарылыб Шлисселбург адасында, даш кисәдә сахланырды, нәбзи исә чох зәиф, сапвари вурурду. Биз һәмин нәбз идик”.

Азәри мүхалифәтинин үрәји һеч вахт чыхарылыб Бајылда сахланылмајыб. Вера Фигнерин тәкадамлыг камерасы вә 25 иллик мәһбәс өмрү илә мүгајисә олунаҹаг факт бизләрә бәлли дејил. Бајыл јалныз сыравиләр үчүн узунмүддәтли мәскән олуб. О гајнар бахышлы, саф гијам дашыјан ҝәнҹләр үчүн ки, инам јери кими бахдыглары лидерләриндән гат-гат ҹәсур, истедадлы вә мүбариз олдугларына һејф ки өзләрини инандыра билмәјибләр. Онлар өзләрини Богоразын сөјләдији нәбзин һиссәләри сајыб(р)лар, һалбуки, әслиндә гијамын, азадлығын үрәји олмаға лајигдирләр.

Јерләр јенә дә сәһв дүшүб. Үрәк сајыланлар үрәксиз, өзүнү нәбз фәрз едән сыравиләр исә өз гијмәтләриндән хәбәрсиздирләр. Азәри ҹәмијјәтиндә азадлыға апаран јолун бу гәдәр мәғлубијјәтлә долу олмасынын әсас сәбәби дә елә будур. 
Одур ки, кабинетдә отуруб бәјанатлар верәнләр – үрәк, һәјатларыны мүбаризәнин парлаг аловунда әритмәјә һазыр олан идеалистләр исә - нәбздирләр.
Вәзијјәт дәјишәҹәкми? – Будур әсас суал. Фәрди аилә мүстәвисиндә һәр 20 илдән бир тәкрарланан нәсилләрин мүбаризәсинин, “аталар вә оғуллар проблеми”нин азәри сијасәтинә нијә сирајәт етмәмәси өзлүјүндә парадоксдур. Мејдана јени нәсил чыхыб, бу нәсил јахшыны писдән, дүнәнин уғурларыны бу ҝүнүн бәднамлыгларындан ајырыб дәјәрләр шкаласында һәр биринә лајиг олдуғу јери вермәјә габилдир. Анҹаг бу нәсил тарих мејданына чыханда белә өзүндән әввәлки нәслин әл ишарәләри илә отуруб дурур. Буну баша дүшмәк чәтиндир – чүнки, тәгрибән 20 ил әввәл мүбаризәдә өн сәфи тутан лидерләр һарадаса иҹазәли гәһрәманларды, онларын архасында күтлә дајанырды, бу ситуасија зәифи белә ҝүҹлү ҝөстәрирди вә елә буна ҝөрә дә о илләрин ҹәсурлары сонракы илләрдә бир сабун говуғу кими партлајыб ҝетдиләр. Анҹаг инди мүбаризәјә гатыланлар нә күтләдән көмәк ҝөзләјә биләрләр, нә дә тәһлүкәсизлик гарантијалары вар. Онлар һарадаса ҝүндәлик гәһрәманлыг нүмајиш етдирирләр. Онларын ҹәсарәти вә идејасындан башга һеч нәләри јохдур. Ачығы, һеч бу да аз дејил.Анҹаг анлашылмајан одур ки, нијә үрәјә чеврилмәли нәбз һәлә дә хәстә, јорғун үрәкләрә сателлитлик едир.

1880-ҹы илләрдә “Народнаја Волја”ны јенидән дирчәлтмәјә чалышанлар өзләриндән әввәлкиләрә севҝи вә сәдагәтини сахламышдылар. Башга ҹүр неҹә ола биләрди ки? – Желјабов һәлә чара суи-гәсддә иштиракы тәсдигләнмәмиш досту Михајловла бирликдә едам едилмәсини тәләб етмишди. Степнјак-Кравчински тәшкилатынын гисасыны алмаг үчүн ифрат рисгли тактикаја әл атыб ҝүнүн ҝүнорта чағы жандармларын шефи Мезентсеви ҝүллә илә дә јох, хәнҹәрлә гәтлә јетириб сонра да “Гана ган” манифестини јазмышды. Онлар сонракылар үчүн мәктәб вә нүмунә идиләр. Сонра ҝәләнләрин онлары башлары үзәринә гојмалары тәбии иди. 

Бәс биздә? Биздә јени нәсил – 20 јашлылар нәјә ҝөрә 15 ил әввәл лазым олан вахтда лазым олан јердә ола билмиш конформист вә сибарит “лидерләр”ә инамыны сахламалыдыр? Тәкҹә она ҝөрә ки, өзү мүстәгил ајаг үстә дајана билмир? Ахы өзүн јеримәк үчүн әввәлҹә буна ҹәһд етмәлисән. Инанырам, елә биринҹи ҹәһд уғурлу олаҹаг.

Өзләрини нәбз сајан ҝәнҹлик әслиндә үрәк олдуғуна инанмалыдыр. Че Ҝеварасајағы: “Мәним мәғлубијјәтим о демәк дејил ки, галиб ҝәлмәк мүмкүн дејиллди. Чохлары Еверестә јүксәлмәјә чалышараг мәғлуб олуб. Анҹаг сонунда Еверест фәтһ олунуб”.

“Тарихин үфүгләри һәлә ачыгдыр”, - Маркузе јазырды.

Јола чыхан ҝәнҹлик өз белиндә јол ҝетмәк истәмәјәнләри апармамалыдыр. О кәсләри ки, 15 илдир јолун башланғыҹында дајаныб бир аддым белә ирәлијә атмајыблар...
